Izvještaj u sjeni Koalicije nevladinih organizacija 
o primjeni Međunarodne konvencije o ukidanju svih oblika 
rasne diskriminacije u Bosni i Hercegovini

1. Okupljene oko Kuće ljudskih prava u Sarajevu, nevladine organizacije iz Bosne i Hercegovine izražvaju prije svega žaljenje što vlasti nisu redovno, u rokovima i sistematično pratile primjenu Međunarodne konvencije o ukidanju svih oblika rasne diskriminacije. Ovo tim prije što se pod pojmom rasne diskriminacije podrazumijevaju i pojave etničke i vjerske diskriminacije, segregacije i pojave netolerancije. Ove pojave su u proteklim godinama, prema ocjeni nevladinih organizacija koje se bave ljudskim pravima, bile osnovni generator kršenja ljudskih prava i sloboda u Bosni i Hercegovini.

2. Nevladine organizacije pozdravljaju činjenicu da su nadležne vlasti u BiH prihvatile njihovu inicijativu za otvaranjem dijaloga o primjeni Međunarodne konvencije o ukidanju svih oblika rasne diskriminacije i izražavaju nadu da će se taj dijalog nastaviti.

3. Sa posebnim žaljenjem konstatujemo da nije došlo do izmjena Ustava BiH u onim dijelovima koje neka važna prava dovode u vezu sa nacionalnom odnosno etničkom pripadnošču Pri tome posebno imamo u vidu odredbe o izboru članova Predsjedništva BiH,Doma naroda Parlamentarne skupštine BiH te predsjedavajućih oba doma Parlamentarne skupštine BiH
. Ovo unatoč jasno iskazanom mišljenju Komiteta za eliminaciju rasne diskriminacije sadržanom u Završnim zapažanjima šezdesetosme sesije održane između 20.februara i 10.marta 2006.godine.

4. Pozdravljamo činjenicu da je značajno smanjeno nasilje motivisano nacionalnom i vjerskom pripadnošću te pozdravljamo napore vlasti na garatovanju lične i imovinske sigurnosti svim građanima BiH.

5. Bosna i Hercegovina i dalje nema valjane statističke podatke koji bi omogućili da se prate pojave diskriminacije i nasilja baziranog na etničkoj osnovi. Ne postoji volja za održavanjem popisa stanovništva, što smatramo krajnje neprihvatljivim.

6. Pozdravljamo usvajanje Zakona o zabrani diskriminacije i tu činjenicu smatramo ohrabrujućom. Ovim zakonom, usvojenim 2009. godine, zabranjuje se, između ostalog,  diskriminacija na osnovu rase, boje kože, jezika, vjere, etničke pripadnosti, nacionalnog ili socijalnog porijekla, veze sa nacionalnom manjinom. Pozdravljamo i to što se ovaj Zakon  odnosi na sva lica u Bosni i Hercegovini.

7. Instutcija ombudsmena, zadužena, pored ostalog, za primjenu Zakona o zabrani diskriminacije, finansira se iz budžeta BiH. Postojeći način finansiranja ne garantuje nezavisnost ovog tijela odnosno ne obezbjeđuje uslove u kojima bi Ombudsmeni BiH bili zaštičeni od pritisaka nosilaca zakonodavne i izvršne vlasti
. Ombudsmeni nemaju ni ovlaštenja da odlučuju o potrebnom broju kadrova za rad na suzbijanju diskriminacije. Po ocjeni nevladinih organizacija, postojeći Odjel za eliminaciju svih oblika diskriminacije, nedovoljno je kadrovski ekipiran.

8. Prema podacima kojima raspolažu jevrejske opštine, u BiH živi oko 1000 Jevreja. Zabrinuti smo zbog činjenice da se u knjižarama mogu kupiti antisemitske knjige, uključujući Mein Kampf i Protokole cionskih mudraca što tumačimo kao prijetnju jevrejskoj zajednici. U islamskom časopisu SAFF objavljen je antisemitski članak autora Fatmira Alispahića u kome se uvredljivo govori o jevrejskim žrtvama holokausta i stradanju više od šest milijona Jevreja tokom Drugog svjetskog rata. Bilježimo i pojave ispoljavanja antijevrejskog raspoloženja u vezi sa zbivanjima na Bliskom istoku i politike Izraela.

9. Na sceni je i dalje jako izražen govor mržnje. U javnim istupima jednog broja političara i vjerskih lidera, cijele etničke ili vjerske skupine se pokušavaju stigmatizovati. I dalje se, u tim istupima, druge etničke i vjerske skupine kolektivno optužuju za zločine dok se ne žele vidjeti zločini počinjeni od strane pripadnika sopstvenog naroda. Cijeli narodi se kvalifikuju kao „zločinački“, “genocidni“ a na sve moguće načine se nastoji stvoriti odijum i nepovjerenje prema pripadnicima drugih etnija
. Pravosuđe se do sada nije bavilo ovim pojavama.

10. U Bosni i Hercegovini još uvijek nije usvojen zakon kojim bi se zabranile fašističke organizacije i upotreba fašističkih simbola. Ovo ohrabruje ispoljavanje rasističke retorike, posebno na sportskim terenima, pisanje grafita koji pozivaju na etnički motivisano nasilje ili pak nose poruke mržnje. Ove pojave, u velikoj večini slučajeva, ostaju neprocesuirane a njihovi inspiratori i neposredni izvršioci nekažnjeni.

11. Uspostavljena su savjetodavna tijela za pitanja nacionalnih manjina i to na nivou BiH i oba eniteta - Republika Srpska i Federacija BiH. No, nisu stvorene dovoljne pretpostavke za normalno i efikasno djelovanje vijeća za nacionalne manjine. Njima nedostaje stručna podrška kao i finansijska i tehnička sredstva. Uz to, ova tijela kao i njihovi članovi pojedinačno, ne bivaju konsultovani i kada se razmatraju pitanja od vitalnog značaja za pripadnike nacionalnih manjina.

12. Pozitivnim smatramo i osnivanje Vijeća Roma s obzirom na to da su Romi nesumnjivo najugroženija kategorija građana BiH.

13. U nastavnim planovima i programima nema sadržaja koji bi obuhvatali istoriju, kulturu, tradiciju, jezik nacionalnih manjina što bi moglo, između ostalog, da utiče na smanjenje predrasuda prema manjinskim grupama, posebno Romima.

14. Jezici manjina se ne koriste u komunikaciji sa vlastima, uključujući i sudove. Nema primjera učenja manjinskih jezika u školama. Nema printanih medija na romskom jeziku, a samo dvije radio stanice imaju povremene programe na jeziku Roma.

15. U nekim štampanim medijima se ističe etnička pripadnost ukoliko su počinitelji krivičnih dijela Romi. Ne preza se ni od objavljivanja punog imena i prezimena malodobnih prestupnika, žrtava trgovine ljudima i seksualno zlostavljanih, kada su one romske nacionalnosti.

16. Bosna i Hercegovina je pristupila „Dekadi Romskog uključenja 2005-2015“ u septembru 2008. godine. Pored iskazane političke volje da se smanji diskriminacija Roma i da se poboljša njihov ekonomski i socijalni status, kroz Akcione programe utvrđen je program aktivnosti na konkretizaciji zacrtanih ciljeva. Za ove namjene, iz budžeta BiH je izdvojeno 1,5 miliona Eura, a Švedska razvojna agencija je izdvojila dodatnih milion Eura. 

17. Na području zdravstva do sada nisu zabilježeni vidljivi rezultati.

18. U procesu obrazovanja, zabilježen je vidljiv napredak. Povećan je broj romske djece u osnovnim i srednjim školama i na fakultetima.

19. Važan pomak je učinjen u rješavanju stambenih problema Roma. U toku je izgradnja 103 stambena objekta za isto toliko romskih porodica. Očekuje se da će u toku ove godine započeti izgradnja još stambenih jedinica za potrebe Roma.

20. U protekloj godini, zaposleno je 100 Roma uz korištenje sredstava namjenjenih implementaciji Akcionih programa. Očekuje se da će isti toliki broj Roma biti zaposlen tokom tekuće godine. Zabrinjava činjenica da u državnim organima, na nivou kantona, entiteta i BiH, nema ni jednog zaposlenog Roma.

Sarajevo, 8.juna 2010.godine   
Pojedinci i organizacije potpisnice:

Kuća ljudskih prava Sarajevo; Helsinški komitet za ljudska prava u BiH; Srpsko građansko vijeće, pokret za jednakost – SGV; Hrvatsko narodno vijeće – HNV; Inicijativa mladih za ljudska prava u BiH – YIHR; Evropsko udruzenje studenata prava – ELSA; Dervo Sejdić, romski aktivista i Boris Kožemjakin, predsjednik Jevrejske opštine u Sarajevu.
� B poglavlje, tačka 4. Zaključnog razmatranja Komiteta o eliminaciji rasne diskriminacije u BiH


� Između ostalog, Zakon o platama BiH poništio je odredbu Zakona o ombudsmenima BiH kojim se određuje plata u visini plate sudija Ustavnog suda. Ova odredba direktno utječe na neovisnost institucije Ombudsmena.


� Npr: Milorad Dodik, premijer Republike Srpske: “To je za Republiku Srpsku neprihvatljivo da nam sude sudije muslimani i da odbijaju žalbu koja je pravno utemeljena.”; Mustafa Cerić, vrhovni poglavar Islamske zajednice u BiH: "Mi znamo vrlo dobro da se gospodin Gregorian oženio ovdje u Bosni i Hercegovini gospođom Olgom, mi mu želimo dobar i sretan brak, ali sve govori o tome da gospodin Gregorian nema pravo da nama čita moralne lekcije, da nas proziva nego ima obavezu da odgovori." (aluzija na nacionalnost Gregorijanove supruge koja, prema imenu, nije muslimanka odnosno Bošnjakinja- primjedba autora teksta); Fahrudin Radončić, predsjednik novoosnovane stranke - Savez za bolju budućnost BiH:  ‘’Imamo situaciju da jedna gospođa koja je glavni urednik na jednom našem javnom servisu, koja nije Bošnjakinja, radi taj posao’’.








